
   Аркадий Ĕçхĕл | Калав

   Вăрçă пуçланнăранпа виççĕмĕш çул ĕнтĕ авăн хĕле юлать. Тырпула çуллахи уяр кунсенче çапса пуçтарма вăй çитеймест. Кĕлтене ирĕксĕрех капана хывма лекет. Анчах капан тума пĕлекенни ялта пĕр Хрисан мучи кăна юлнă. Нăкă хывать вăл капансене, вунă çул ларсан та шыв каяс çук. Çĕрĕн-кунĕн тĕрмешет мучи йĕтем çинче, тепĕр чух çавăнтах выртса тăрать.

Акă ĕнтĕ ултă ураллă капан чылай çӳле кайнă, Хрисан мучи, çаврăм хыççăн çаврăм хывса, капана майĕпен тăрласа пырать. Ун патнелле машинăпа вырнă шултра кĕлтесем сулмаклăн вăркăнаççĕ. Кĕлте ывăтаканни курăнмасть. Аялтан кĕскен те çăмăллăн эхлетнĕ сасă кăна илтĕнет. Çав сасăран ĕнтĕ, аялти çыннине хăйне курмасан та, унта кам тăрмашнине пĕлме пулать.

— Кĕх!.. Кĕх!.. Кĕх!..

Çине-çинех вăркăнаççĕ кĕлтесем. Çӳлте вĕсене Хрисан мучи тӳрех хăй мар, ăна капан тунă çĕрте пулăшаканĕ — ыраш кĕлтинчен кăшт кăна пысăкрах Алюш йышăнать. Хрисан мучипе Алюш çакăнпа ĕнтĕ тăваттăмĕш капан хываççĕ. Мучи Алюша «кĕçĕн маçтăрăн аслă помощникĕ» тесе ят панă.

— Тавай, тавай, аслă помощникĕм, конвейер чарăнса ларать пирĕн, — хавхалантарать вăл Алюша час-часах. — Конвейер тенине илтнĕ-и эсĕ, ачам?

Алюш çийĕнчех хирĕç чĕнмест. Мучи унран тăрăхланă пек туйăнать. «Куласшăн мар-и ку ватсупнă?!» — тесе те шухăшласа пăхать вăл хăй ăшĕнче.

— Ну, мĕскер эс, аслă помощник? — Хрисан мучи, кĕлтесене вырнаçтарса хума чарăнсах, Алюш еннелле çаврăнса пăхать. — Ма чĕнместĕн тата?..

«Аслă помощник», мучин шурă куç харшисем айĕнчен тăрăхласа мар, кăмăллăн кулкаласа пăхакан тĕссĕртерех кăвак куçĕсене асăрхасан, лăпланать.

— Шкулта эпир Горький хулинчи автозавод çинчен кĕнеке вуласа тухнă, картинсем те курнă... — васкасах янăратма тытăнать Алюш хăйĕн çинçе сассине.

— Каларăм вĕт пĕлетĕн тесе, — ырлать ăна мучи. — Ахальтен мар сана «кĕçĕн маçтăрăн аслă помощникĕ» теççĕ. Пирĕн конвейер чарăнса ан лартăр тесен, тавай, тавай, хăвăртрах, ачамккă.

«Ачамккă!»

Алюшăн тин çеç кăмăлĕ çаврăннăччĕ, халь акă, «ачамккă» тенĕ хыççăн, мучие вăл тарăхмаллипех тарăхать. «Аслă помощник... Ачамккă... Мĕнле ачамккă эпĕ саншăн, пĕрĕнсе ларнă ват кăмпашăн, капан тума пулăшатăп пулсан?!» — мăкăртатса илет вăл. Алюш хăй аялтан йышăнакан кĕлтесене васкасах мучи патнелле вăркăнтарма тытăнать. Кĕлтесем мучи умне кутăн та пуçăн пыра-пыра ӳкеççĕ.

— Пастай, пастай, — тет лешĕ, чĕрпĕнсе тухакан сасăпа кулса ярса. — Конвейер, каплах ывăтма тытăнсан, пĕтрĕ вара... Пĕр тикĕс, пĕр тикĕс, шыв пек юхса пымалла япаласем...

— Ачамккă мар эп саншăн, — татса хурать Алюш сасартăк.

Мучи кунта кулма пăрахать те, чăн-чăн пысăк çынпа калаçнă пек, çирĕп сасăпа:

— Каçар, Алексей Петровчă, ăнсăртран тухнă сăмахăмшăн, эп сана кӳрентерме шутламанччĕ, — тесе хурать.

Вĕсем татах пĕр чĕнмесĕр, лăпкăн та тикĕс ĕçлеме тытăнаççĕ. 

— Кĕх!.. Кĕх!.. Кĕх!.. — çине-çинех илтĕнет аялтан. Ку вăл ĕçпе хĕрнĕ сывлăш çап-çамрăк кăкăртан, икĕ рет шап-шурă шăл хушшипе, пĕчĕкçĕ те ачаш тута витĕр пăл та пăл тапа-тапа тухать. Кĕхлетекенни ăна, паллах, хăй те сисмест. Вăл пĕтĕмпех çав хăй тĕллĕн пуçланнă ĕç çеммине парăннă та вăркăнтарать кăна кĕлтесене. Çӳлте вĕсене Хрисан мучин «аслă помощникĕ» йышăнса, малалла куçарса тăрать.

— Хăшĕ ара унта çав териех сывлăш çавăрма памасть пире? — тĕлĕнет Хрисан мучи. Аялтан пĕр сасă та илтĕнмест. Ун вырăнне халĕ ĕнтĕ татах кăмăлĕ çаврăннă Алюш сăмах хушать.

— Ванька Тарасов. Кăртти Тарас ывăлĕ, — тет Алюш, сассине хулăнлатса.

— Ма нимĕн те чĕнмест-ха вăл паян? — малалла тĕпчет Хрисан мучи.

— Ывăнчĕ пуль, саккăрмĕш лав хутлать, — татах аялти паттăршăн тавăрать Алюш.

— Ывăнни туйăнмасть-ха, ав мĕнле ăшталантарчĕ пире. Кĕлтесене вырнаçтарса ĕлкĕрейместпĕр. Ванюк, мĕн шарламастăн эсĕ? — кăшкăрчĕ Хрисан мучи, капан çинчен пуçне çĕрелле чалăштарса пăхса.

Çав вăхăтра аялти Ванюк юлашки кĕлтене çӳлелле ывăтрĕ те, лашине çавăрса, тилхепепе хăмсаркаласа капан çумĕнчен пĕр чĕнмесĕр уйрăлса кайрĕ. Унăн пушă урапи çеç, хăй тĕллĕн тем калаçнă пек, шăлтăртаткаласа хир çулĕпе малалла васкарĕ.

— Ах, йывăр килет-çке ачасене! — ассăн сывласа илчĕ Хрисан мучи. — Халĕ вĕсен çерем çинче тихалла выляса çӳремелле кăна вĕт. Эх, мăнтарăн ачи-пăчи!.. Пысăккисем хур курни çитмест ку вăрçăпа, пĕчĕккисен те ути-утайманнипех асапланмалла. Мур илесшĕ çичĕ ютне!..

Хрисан мучи Ванюк ывăтса хăварнă юлашки кĕлтене вырнаçтарса хучĕ те, сасартăк хал пĕтсе килнĕ çын пек, çавăнтах ларчĕ. Вăл татах тем мăкăртаткаларĕ, анчах унăн сăмахĕсем шурă сухал ăшĕнчен тухаймасăрах юлчĕç. Шăл хушшинче улăм пĕрчи хĕстерсе тăракан Алюшăн та кăмăлĕ улшăнчĕ, пĕлĕт мĕлки ӳкнĕ пек, сăнĕ тĕксĕмленчĕ. Вăл, хăй сисмесĕрех, Хрисан мучи патнелле пычĕ те унпа юнашар ларчĕ.

Çанталăк кăçал тĕлĕнмелле ырă тăрать. Кĕр еннелле сулăннă пулин те, хĕвел ăшши кимĕлме пĕлмест. Хĕвел çутинче таврари ыраш хăмăлĕ ылтăн пек йăлтăртатса выртать. Лăпкă çилпе вĕçĕ-хĕррисĕр пĕр еннелле туртăнса вĕçекен эрешмен картисем кĕмĕл пек курăнаççĕ. Анчах хĕвел темĕнле хĕртсен те, ун çутинче таврана кăшт салхулăх кӳрекен йăмăх тĕс кунран-кун ытларах палăрса пырать.

Хрисан мучи тĕссĕртерех кăвак куçĕпе таçта инçете-инçете тинкернĕ. Авă, Ванюк, тилхепипе хăлаçланса, аякри çĕмелсем патнелле çывхарать. Унăн кĕлте урапи салхуллăн шăлтăртатни халĕ те илтĕннĕ пек туйăнать. Кассăн-кассăн килекен лăпкă çил Хрисан мучин шурă сухалне ерипен варкăштарса илет. Çилпе капан тăрринелле туртăнса хăпарнă кĕмĕл эрешмен карти, мучин шурă сухалне çакланса, курăнми пулать. Кĕлте лавĕсем килсе çитеймерĕç-ха, çавăн пек самантра мучи хăйĕн авалтан чĕркенсе пынă шухăш çăмхине сӳткелесе пăхать. Часах вăл сасăпа калаçма пуçлать.

— Вăт, Алексей Петровчă, — тет вăл, çумĕнче ларакан Алюш еннелле çаврăнмасăрах, анчах ăна ĕнтĕ çитĕннĕ çын вырăнне хурса. — Пăх-ха йĕри-тавра. Мĕн тери сăпай çутçанталăк. Мĕн çитмест этеме? Аслă çĕр çынна мĕн кирлине пурне те парать. Çăкри те, илемĕ те пур аслă çĕрĕн. Çу кунĕ, кĕр кунĕ, хĕлĕ, çурĕ — кашнин хăйĕн илемĕ пур. Пĕтĕм чĕрчунĕ, этемĕ шăкăлтатса кăна пурăн! Анчах çук! Апла мар... Çичĕ ют юратмарĕ ав эпир чипер шăкăлтатса пурăннине. Ыттисем лайăх пурăннине юратмасть вăл, хăй анчах пурăнасшăн, çĕр çăтасшĕ... Ĕмĕр вăрçă вăрçать. Сысна тес — сысна мар, кашкăр тес — кашкăр мар. Мĕн чухлĕ юн тăкăнать, мĕн тери çын пĕтет!.. Çав çынсем пурте харăслатса ĕçлес пулсан, пурнăç мĕн тери илемлĕ те хаваслă пулĕччĕ, — Хрисан мучи аллине Алюшăн ырханкка хулпуççийĕ çине хурать. — Эсĕ мĕнле шухăшлатăн, Алексей Петровчă?

Алюш çийĕнчех пĕр-пĕр сăмах тупса калаймасть. Шкулта вăл ĕнтĕ виçĕ çул вĕреннĕ. Виçĕ çул хушшинче вăл вăрçă çинчен, тискер фашистсем çинчен нумай илткеленĕ. Кăçалтан вăл, пысăккисемпе пĕрле ĕçлеме пуçланă май, хăйне пысăк çын пек туять-ха, анчах Хрисан мучи сасартăк çакăн пек ыйту пани ун шухăшне йăлтах пăтраштарса ячĕ. Вăл хăйне татах пĕчĕк ача пек туйрĕ.

— Шыв ĕçес килет ман, Хрисан мучи, — терĕ вăл, ĕнсине кăтăртаттаркаласа.

— Анса ĕç, ачам, витрере шыв пулма кирлĕ. Чипер ан, пусми кĕске, — йăпатма пăхрĕ мучи хăйĕн «аслă помощникне».

Кунта хайхи умлă-хыçлах виçĕ лав килсе çитрĕ. Вĕсенчен иккĕшин «хуçисем» каллех Ваня Тарасовпа Алюш пек «йĕкĕтсем», фронта кайнă ашшĕсен вырăнне йышăннăскерсем. Павлуш текенни кĕлте лавне капан патне пырса тăратнă чухне юлташĕн — Кавришĕн урапине тĕнĕл пуçĕпе çаклатрĕ те, вĕсем вара пĕр-пĕринпе çитĕннисем пекех ятлаçса илчĕç.

— Куçу ĕнсе çине куçса ларнă-им сан? — терĕ пĕри.

— Сан аллуна пăру чăмланă пулас, урапуна та этем пек мар, урлă пырса тăратнă, — тавăрчĕ тепри.

Çав вăхăтра виççĕмĕш лавпа килнĕ Укçине инке те тем хăй тĕллĕнех тĕртлешме тытăнчĕ.

— Урапа ӳречи хуçăлса кайрĕ, — терĕ вăл. — Виçĕ çул ĕнтĕ арçын алли пырса тĕкĕнмен ку хăлтăр-халтăра.

— Çапла пулмасăр, — хушса хучĕ кунта Павлуш. Вара вĕсем Кавришпа иккĕшĕ те тем пирки ахăлтатсах кулса ячĕç.

— Сире кулă, акă чăпăрккапа пĕрер чашкăртса илсен! — тĕтĕрсе пăрахрĕ вĕсене Укçине инке.

Хрисан мучипе унăн «аслă помощникне» ку хутĕнче йывăр килчĕ. Капан çине пур енчен те кĕлтесем вăркăнаççĕ. Вĕсен «конвейерĕ» ниепле те ĕлкĕрсе пыраймасть. Алюш хыпăнса ӳкнине асăрхасан, Хрисан мучи аялтан кĕлте ывăтакансене пăсăрлантарса илчĕ.

— Мĕн вара сирĕн пурин те пĕр харăсах килсе капланмалла? Ĕç кал-кал пытăр тесен, пĕрин хыççăн тепри йĕркипе килсе тăмалла. Кун пек мĕн вăл — тамаша!

— Хĕвел çинче хĕртĕнсе выртма памаççĕ апла сире, — васкамасăр та мăнаçлăн тавăрса хучĕ Павлуш.

Çакăн пек тĕркĕшкелесе, лавсене сисĕнмесĕрех пушатса пĕтерчĕç. Хрисан мучи çамки çинчи тарне çанă вĕçĕпе шăлса илчĕ те, капан хĕрринерех пырса ларса, татах инçете сарăлса выртакан уй-хир талккишнелле куç хыврĕ. Вăл хăйĕн «çĕр илемĕ çинчен, çав илеме пăсакан сĕмсĕр фашистсем çинчен» калакан шухăшне малалла «сӳтсе явма» тытăнчĕ. Анчах хальхинче Алюша илтĕнмелле сăмах нимĕн те каламарĕ.



* * *

...Ваня Тарасова кĕлте урапине тиесе пама хăйсен бригадирĕ Варвари пулăшать. Яланах халаплама юратакан Ваня паян мĕн иртенпех чĕмсĕрленни бригадира кăшт тĕлĕнтерчĕ.

— Мĕн пулнă сана, Ванюк? Эс ытти чух кунашкал чĕмсĕр марччĕ-çке? — ыйтрĕ Варвари.

— Нимех те пулман, шăл ыратать, — терĕ Ванюк хурлăхлă сасăпа. Вăл хăйĕн сасси çавăн пек мĕскĕн тухнăшăн хăйне ӳпкелесе те илчĕ. «Капла мана ачаш теме пултараççĕ», — шухăшларĕ Ванюк. Анчах Варвари çак «пĕчĕк паттăр» сăмаха урăх çĕрелле пăрса яма хăтланнине çийĕнчех сисрĕ, вара Ванюкăн кăмăлне текех пăсас мар тесе, урăх сăмах хушмарĕ. «Шăл ыратать, сан пек пĕчĕк ачан мĕн шăл ыраттăр-ха? Темле хуйхă пулнă-тăр?.. Халь ĕнтĕ кашнин хăйĕн хуйхи пур...» — шухăшларĕ Варвари.

Кĕлте урапин пуслăхне иккĕн туртса çыхсан, Ваня Тарасовăн лавĕ, майĕпен силленкелесе, мише тăрăх выртакан çул çинелле тухрĕ. Ĕнерхи каçранпа ăна çаплах пĕр шухăш асаплантарать. Вăл вăрçăри пĕчĕк паттăрсем çинчен нумай вуланă. Пĕчĕк партизан Александр Чекалин, нимĕçсен аллине лексен, çав ирсĕрсене чĕррĕн парăнман, хăй умне граната пăрахса, хăйпе пĕрле нимĕçсене те татăкăн-татăкăн вакланă. Таня... Олег Кошевой... Киев пионерĕ Костя Кравчук — сахал-и вĕсем, вилĕмрен хăраман паттăрсем! Вĕсем ман пек «шăл ыратать» тесе сӳпĕлтетмеççĕ. Акă манран паян пурте: «Ванюк, эс мĕншĕн капла чĕмсĕр?» — тесе ыйтаççĕ. Эпĕ хам чĕмсĕр пулнипе хамăн хуйха çынна кăтартатăп. Тепри тата мăн кăмăллă тесе шутлама та пултарать. Яланхи пек пулмалла, калаçмалла, кулмалла… Кулмалла?.. Калама çăмăл... Кулă тухмасан, мĕн тумалла-ха манăн?

Ваня, çапла хăй тĕллĕн калаçкаласа, йĕтемелле пырать. Каç еннелле сулăннă хĕвел ăна куçран чалăшса пăхма хăтланать. Ваня пĕр самантлăха куçне хытă пăчăртаса хупрĕ... Ак çакăн пек пăч-тĕттĕм пулать вĕт-ха унта... Ырă, ырă хĕвел çути курăнмасть, кайăксем юрлани те илтĕнмест, чечексем те сана хупăрласа тăракан тăпра çинче çеç ӳсеççĕ... Нӳрĕ, сулхăн... Ваня пĕтĕм шăмшакĕпе чĕтресе кайрĕ те куçне уçрĕ.

— Нумай çын вилчĕ ку вăрçăра, — терĕ вăл сасăпах.

Унăн лавĕ пысăк çĕр тĕмески патнелле çитрĕ. Çак тĕмескене Улăп тăпри теççĕ. Ĕлĕк-авал пуçĕпе пĕлĕте перĕнекен пысăк çын кунта суха тунă пулать те вара, каннă чухне урине салтса, çăпатинчи тăпрана çакăнта силленĕ пулать. Çавăнтан ĕнтĕ тĕмеске пулса юлнă. Улăп çинчен Ванюка аслашшĕ нумай юмах ярса паратчĕ. Çав Улăп пек пуласчĕ те пур усал çынсене çĕр çинчен пĕрех тинĕселле шăлса пăрахасчĕ!..

Улăп çинчен шухăшлани Ванюкăн чĕрине çăмăллатрĕ. Вăл хăйне пĕр самантлăха Улăп пек туйса илчĕ. Унăн пуçĕ шурă пĕлĕтсенчен те çӳллĕрех. Пăрлă океанри шурă упасем пек тачка пĕлĕтсем ун хулпуççине перĕнкелесе иртеççĕ. Çĕр çинче, ун ури патĕнче, Павлуш, Кавриш, Алюш тата шкулти ытти ачасем тăраççĕ. Вĕсем çӳлтен питĕ пĕчĕкçĕ курăнаççĕ... Улăп тăпри... Улăп çĕрĕ... Ванюк та паян Улăп... Вăл Улăп çĕрĕпе утса пырать...

Çак шухăшпа Ванюкăн сăнĕнче хаваслă кулă палăрчĕ. Вăл лашине тилхепе вĕçĕпе хăмсарчĕ. Кĕçех унăн лавĕ канан çумне çитсе тăчĕ. Çӳллĕ лав çумĕнче, çӳллĕ капан çумĕнче Ванюк хăйне каллех пĕчĕкçĕ кăпшанкă пек туять.

— Эй, çӳлтисем! — терĕ вăл, лавĕ çине хăпарса.

— Çӳлтисем итлеççĕ! — хирĕç сасă пачĕ Алюш. — Аха, Ванюк уйра çухатса хăварнă чĕлхине тупнă иккен!..

Çак сăмах каллех Ванюкăн шалти ыратакан суранне пырса тиврĕ. «Пустуях çăмăлттайлантăм», терĕ вăл, хăйне хăй вăрçса. Вăл татах шăлне çыртрĕ, чĕмсĕрленчĕ.

Паçăрхи пекех, ун кăкăрĕнчен вĕри сывлăш, кĕх! те кĕх! тенĕ май, пăл та пăл вăркăна-вăркăна тухать. Çак ĕç çеммине парăнса, Ванюк пĕр чарăнмасăр кĕлте ывăтать. Унăн хастарлăхĕ çӳле — капан çине те куçрĕ пулас, унта та мучипе Алюш пĕр шарламасăр ĕçлеççĕ. Лавĕ пушанса çитес чухне тин ĕç кăштах вăрахланчĕ. Капанĕ питĕ çӳле кайнă, лавĕ аялаллах анса пырать, кĕлте параканни — пĕчĕкçĕ...

— Ванюк, ара, пире шалтах хăшкăлтартăн-иç, сывлăш çавăрма парсам, — илтĕнчĕ чылайран Хрисан мучи сасси. Çав сасăра ватă мучи пĕчĕк паттăра хĕрхенни, мухтани, ăна пысăк çын вырăнне хурса хисеплени сисĕнчĕ.

— Пĕтет ĕнтĕ, — терĕ Ванюк çурма сасăпа. Хрисан мучи хăйĕн ватă чĕрипе çак ачан темĕнле пысăк хуйхă пуррине иртенех туять. Хай ĕмĕрĕнче нумай ача-пăча курнăскер, халĕ вăл Ванюка мĕнле те пулин йăпатса лăплантарма шутларĕ. Анчах ăнсăртран тĕрĕс мар утăм туса, ачана тата ытларах кӳрентересрен те сыхланчĕ. Ача чунне уçăлтарса ямалли пĕр-пĕр сăмах е мĕнле те пулин çăмăл мыскара кирлĕ. Çак шухăшпа мучи капан хĕрринерех, Ванюк кĕлте ывăтса тăнă тĕлерех, шăвăнса пычĕ.

Ванюк юлашки кĕлтине ывăтса парсан, мучи ăна çӳлтен:

— Паттăрăм, сенĕкне çирĕпрех тыт-ха! — терĕ те хăй çав вăхăтра Ванюка сенĕкĕ-мĕнĕпех çӳлелле туртса хăпартрĕ. Мĕн пулса иртнине тавçăрса иличчен Ванюк, сенĕк авринчен çирĕп çатăрласа тытнăскер, капан тăррине çитсе те тăчĕ. Мучи мыскари ачана малтан шиклентерчĕ, çавăнпа пĕрлех ун чĕринче темĕнле чăрсăр шухăш та вăратрĕ. Хрисан мучи, аллинчи сенĕке пăрахса, Ванюка ыталаса илчĕ. Хытă-хытă пăчăртарĕ, унтан виçĕ хутчен çӳлелле ухласа çĕклерĕ. 

— Эх, ачам, ачашламалла çеç вĕт сире халь!.. — терĕ мучи. — Алă çине лартса, çапла утьăкка сиктермелле. Эсир мăн çынсем вырăнĕнче ĕçлесе çӳретĕр.

Ванюк хайхи сасăпах ĕсĕклĕсе макăрса ячĕ.

— Чим-ха, — хыпăнса ӳкрĕ Хрисан мучи, — тем майсăр пулмарĕ пуль-çке? Ах, мана, ватсупнă, таçта тем ыраттартăм пуль?!

Çук! Нимĕн те ыраттарман. Ванюкăн хуйхи, кун каçиччен тулса çитнĕскер, халĕ сасартăк тăкăнса кайрĕ.

— Нимĕн те мар, мучи. Эсĕ тем ан шухăшла... — терĕ ача, ĕсĕклесе. Вăл малалла хăй те сисмерĕ, унăн никама та калас мар тенĕ сăмахĕ чĕлхе çинчен хăех вĕçерĕнсе кайрĕ:

— Ĕнер каçхине хут килчĕ. Атте вăрçăра пĕтнĕ, — терĕ вăл, тата хытăрах ĕсĕклесе. — Нумай та пулмасть орден илни çинчен çырнăччĕ.

Мучипе пĕчĕк Алюш Ванюк умĕнче нимĕнле мар пулса тăчĕç. Мучи халĕ ĕнтĕ хăйĕн мыскаришĕн те ӳкĕнсе пăхрĕ, хăй вара ачана йăпатма тытăнчĕ.

— Хурлăху пысăк санăн, Ванюк тусăм, çăмăлттай хăтланнăшăн каçар. Эпĕ сана усал тума шутламанччĕ, — терĕ мучи, хăй çавăнтах ĕмĕрхи ĕçпе хытăрканă икĕ аллине чăмăрларĕ те хĕвеланăçнелле хыттăн юнаса: — Пуçна пултăр сана, сĕмсĕр фашист! Пуçна пултăр! — терĕ. — Пĕт эсĕ, ылханлă йăх! Эс пĕтсен, сана çĕр те, шыв та ан йышăнтăр. Çĕрсе вырт эс хăвăн карту хыçĕнче! Сана çуратса яраканни юнлă куççуль тăкса макăртăр, ирсĕр фашист! Виттĕр сана халăх ылханĕ, виттĕр сан сĕмсĕр пуçна! Ĕмĕр-ĕмĕр ылхан сана! Сан нихçан та этемĕн ырă сăмахне илтмелле ан пултăр! Сана ырă çуратман, ырă хĕвел ăшăтман, çавăнпа ырă вилĕм ан тивтĕр сана, урнă йытă, урнă кашкăр вилĕмĕпе вил эсĕ! Эпĕ каламастăп çак сăмаха, мана çуратнă çĕр, пĕтĕм аслă çутçанталăк калать. Çĕр илемне пăсма килтĕн пулсан, эпир мар сана, санăн юнлă ĕçӳсемшĕн аслă çĕр, пирĕн аннемĕр, ылханса тавăрать. Улăп çĕрĕ ылханать сана!.. 

Унтан мучи чĕркуçленсе ларчĕ, сасси унăн тата çирĕпреххĕн илтĕне пуçларĕ, кĕрхи йăмăх хĕвел çутинче шап-шурă куç харшийĕ айĕнчен пăхакан куçĕ темĕнле хаяр вутпа çунма тытăнчĕ. Халĕ вăл хăй тавра ачасем тăнине те манса кайрĕ пулас, вăл хăйĕн чул пек йывăр сăмахне, аллипе хăлаçланса, хĕвеланăçнелле, фашистсен ылханлă йăвинелле, вăркăнтарнă пек туйăнать.

Ĕсĕклеме чарăннă Ванюк Хрисан мучи çине тĕлĕнсе пăхса тăрать. Ăна çак шурă сухаллă мучи халĕ тĕнчери чи пысăк вăй-хăвата, асамлă вăй-хăвата хăй аллинче тытса тăнă пек курăнать.

Анчах Хрисан мучи сасартăк чарăнчĕ. Ачасем еннелле çаврăнчĕ.

— Ах, ачасемĕр, халăх хуйхи пысăк, — терĕ вăл. — Анчах çав хуйха, пурнăç вилĕме çĕнтернĕ пекех, çĕнтерĕ халăх. «Вилĕмпе вилĕме çĕнтерсе» тенĕ авалхи кĕлĕре. Эсир, ачасем, авалхисене ĕненместĕр-ха. Çапах куратăр акă, халăх ылханни ахаль пулмасть. Мĕн чухлĕ халăх ылханать фашистсене. Ун пек йывăр ылхана фашист шар, çĕр чăмăрĕ те тӳссе тăрас çук. Унтан мучи, ура çине тăрса, Ванюка ачашшăн ыталарĕ.

— Лăплан, ывăлăм, лăплан, — терĕ вăл, — халăхпа пĕрле мĕнле те пулин тӳссе ирттерĕпĕр сан хуйхуна. Хам та эпĕ вăрăм ĕмĕр тăршшĕнче нумай куртăм. Эпĕ пилĕк ывăл, виçĕ хĕр çитĕнтертĕм. Курса çитнĕ пулĕ тесеттĕм, курмалли татах та юлнă-мĕн-ха. Ывăлăмсем, ывăлсен ывăлĕсем те вăрçăра фашистсемпе çапăçаççĕ. Сакăр çынна вăрçа ăсатрăм, виççĕшне çухатрăм. Çапах та этем тӳсет, ыррине кĕтет. Хама акă ватă тесеттĕм. Вăрçă тухиччен — пирĕн çу кунĕ иртрĕ, хĕл кунĕ çитрĕ, авă, пуç çине мĕнле кĕрт хӳсе кайрĕ текелеттĕм, калпака хывса, юр пек шурă пуçăма кăтартса. Иртмен иккен-ха! Ватă ăстана капан хывма чĕнчĕç...

Хрисан мучи сулахай аллипе Алюша ыталарĕ. Çапла унăн икĕ алли икĕ ача хулпуççийĕ çинче выртать: пĕри — Ванюк çинче, тепри — Алюш çинче. Хăй вăл, халăхăн пĕтĕм авалхи аслă та ăслă кунçулĕ пек, çапла çамрăк ăру çине таянса тăрать. Ватă çыннăн ăста алли хывнă капан Улăп çĕрĕ варĕнчен ӳссе хăпарнă çӳллĕ ту пек, мучин шурă пуçĕ вара çав ту тӳпинче выртакан ĕмĕрхи юр пек курăнать. Ку сăнлăх тата витĕмлĕрех пултăр тесе, кĕрхи хĕвел ăна хăйĕн йăмăх çутипе илемлетет.

  